
I. DISPOSICIÓNS XERAIS

MINISTERIO DA PRESIDENCIA
20028 Real decreto 1744/2011, do 25 de novembro, polo que se modifica o Real 

decreto 641/2009, do 17 de abril, polo que se regulan os procesos de control 
de dopaxe e os laboratorios de análises autorizados, e polo que se establecen 
medidas complementarias de prevención da dopaxe e de protección da saúde 
no deporte.

Con ocasión da candidatura de Madrid aos Xogos Olímpicos de 2016, púxose de 
manifesto a necesidade que tiña o noso país, ao igual que o resto, de adecuar a nosa 
lexislación e normativa en materia de loita contra a dopaxe ás normas vixentes no Código 
mundial da Axencia Mundial Antidopaxe.

Esta necesidade de harmonización deu como froito a aprobación do Real decreto 
1462/2009, do 18 de setembro, polo que se modifica o Real decreto 641/2009, do 17 de 
abril, polo que se regulan os procesos de control de dopaxe e os laboratorios de análises 
autorizados, e polo que se establecen medidas complementarias de prevención da 
dopaxe e de protección da saúde no deporte.

Este real decreto foi anulado polo Tribunal Supremo, con data do 13 de outubro de 
2011, pola concorrencia de dous motivos formais de nulidade de pleno dereito. Non 
obstante, é imprescindible que España siga cumprindo cos compromisos adquiridos na 
Convención internacional contra a dopaxe da UNESCO, a cal establece a obriga do noso 
país de cumprir os principios básicos do Código mundial antidopaxe.

En consecuencia, vólvese aprobar esta norma, cumprindo cos requirimentos 
estipulados polo Tribunal Supremo, en concreto, cumprindo co trámite de audiencia aos 
interesados e coa emisión de informe preceptivo da Secretaría Xeral Técnica do Ministerio 
da Presidencia e da Axencia Estatal Antidopaxe.

Na súa virtude, por proposta do ministro da Presidencia, de acordo co Consello de Estado e 
logo de deliberación do Consello de Ministros na súa reunión do día 25 de novembro de 2011,

DISPOÑO:

Artigo único. Modificación do Real decreto 641/2009, do 17 de abril, polo que se 
regulan os procesos de control de dopaxe e os laboratorios de análises autorizadas, e 
polo que se establecen medidas complementarias de prevención da dopaxe e de 
protección da saúde no deporte.

1. Modifícase o punto primeiro do artigo 47 do Real decreto 641/2009, do 17 de 
abril, cuxa redacción queda establecida nos seguintes termos:

«De conformidade coa normativa internacional antidopaxe, e en especial co 
Código mundial antidopaxe e as súas normas de desenvolvemento, os controis de 
dopaxe fóra de competición e os controis de saúde que non se xustifiquen por 
causas médicas, incluídas todas as relacionadas coa antidopaxe, realizaranse na 
franxa horaria comprendida entre as seis da mañá e as once da noite.

Para facilitar o descanso nocturno do deportista, fóra da franxa horaria 
determinada no parágrafo anterior non se deberán realizar controis de dopaxe fóra 
de competición nin controis de saúde que non se xustifiquen por causas médicas, 
incluídas todas as relacionadas coa antidopaxe».

2. Modifícase a letra a) do artigo 48.2 do Real decreto 641/2009, do 17 de abril, 
cuxa redacción queda establecida nos seguintes termos:

«Salvo disposición en contra para tal efecto nas normas da federación 
internacional ou do organismo antidopaxe en cuestión, un control en competición é 

aquel ao cal é sometido un determinado deportista no marco ou con ocasión dunha 
competición.»

3. Modifícase a definición do termo «Control en competición» do anexo «Definicións» 
do Real decreto 641/2009, do 17 de abril, cuxa redacción queda establecida nos seguintes 
termos:

«Salvo disposición en contra para tal efecto nas normas da federación 
internacional ou do organismo antidopaxe en cuestión, un control en competición é 
aquel ao cal é sometido un determinado deportista no marco dunha competición, é 
dicir, desde 12 horas antes de ter lugar unha competición en que o deportista teña 
previsto participar ata o final da dita competición e o proceso de recollida de 
mostras relacionado con ela».

4. Suprímese a definición do termo «Horas de descanso nocturno» do anexo 
«Definicións» do Real decreto 641/2009, do 17 de abril.

Disposición derradeira única. Entrada en vigor.

Este real decreto entrará en vigor o día seguinte ao da súa publicación no «Boletín 
Oficial del Estado».

Dado en Madrid o 25 de novembro de 2011.

JUAN CARLOS R.

O ministro da Presidencia
RAMÓN JÁUREGUI ATONDO

